
Kar1 pngtaan na beyax sisin

Kari ncbeyo cbeyo riyung ka nii,
ye wada so knkenu ka gnbsiyaq duri dige gisu ini klai di,
mgkela kari kana seediq ma cmcamac ciida han mesa.

Nigan stexan,

mgnetun mnddengu ba karac ka rudan ta cbeyo,

mhugin kana so pnhmaan daha uka kana ka ppuqun daha,
ma mnarux so punu ka seediq duri,

kika stiyan daha malax ka alang Truwan mptheruy quri icin.

Ma mkyyayung Suku mquri tgdaya na skadi nniqun daha,

dehuk ssiyo yayung dgiyaq kesun Pttingan hi ka seediq,

smiling dangi daha so cmcamac...,

mbahang gnragin ndaan seediq ka camac de nagah kuxun daha duri,
ma msuupu lmngelung so ddaun bobo na ita Seediq.

Mesa ka dangi daha camac,

“ado namu hii uka ggaya,

kika skseyan na quri yamu seediq ka utux.”
rmengo ka camac dungan,

“ima miyan kmmekun mosa dmidin btunux paru ga dgiyaq sipo Brayo hi,
ma yahun ptloung dheran ga ta pslivan nii de,

heya ka ngalun namu pusu gaya denu,

ma kana Iglagi namu bbobo duri ge asi ka ini alax gaya nii,
kana ita ga msseli hini saya ka mpteetu kari pnyahan gaya
namu nii.

Kiya, prading psseung dmidin btunux paru ka cmcamac di,

mssriyux mosa dmidin kana ka cmcamac,

ma uka ka kmmekun na,

mtngari Tiyaqun, Pucaqg ma Sisin ka ini osa dmidin nana,

Wada mosa ququ dmidin ka Tiyaqun,

ma bobo na de Pucaq di,

ani si ini kmmekun ka dheya uri,

mhiti ba de mtngari Sisin ka mpdidin di, Dakis Pawan ZFBHIE

maku uka krkari kana ka seediq mnenaq hi,

nagah ba ka kuxun daha,

ado bicig ba hnyegan na ka Sisin peni,

“pkmekun ba maanu ka Sisin di”~ ye mesa Imngelung,
ani si ini kkesa mmaanu ka Sisin.

Wada mquri dgiyaq sipo Brayo ka Sisin,

so kiya hari de,

si-si, si-si-si... mesa rengac na ka Sisin gisu hmeruc bhangun,

mrrawa ma ini pgdema ka rengac daha,

inu dungan,

dilan daha bino ka btunux knpruwan tikuh ki,

speeyah daha dgiyaq sipo Brayo dmidin ma moda mtarin yayung Truku,
yahun daha ptloung ga pssliyan seediq ma camac hi.

Kndalax gmita ga dmidin btunux paru gisu mtarin sipo hini ka sisin,
betaq ptloongun daha berah seediq,

uka bbsengo kana ka seedig ma cmcamac ga sdmeho hi,

sklui asi lux so ga psngahan peni,

wano ba rengac Sisin ka bhangan,

kneegu tikuh ka Sisin ga mddayo dmidin btunux paru ki,

ptloongun daha btunux paru ki bino ge bale mlgelu ka dheran,

mklui ka seediq di ma ani knkana ka garas daha di,

ma mosa mteme berah Sisin dmnidin btunux paru hi ka kana daha di.

Ciida, hani ba ptloongun Sisin ka btunux paru ki,

egu riyung ka cmcamac kndudun meyah dehuk hi dungan,

ma mesa ka cmmacac mnhiti dehuk hi,

“hawan ba bale suku,

ini nami skela gmita psseung dmidin btunux paru ka yami di,
hmuwa ka mosa namu dmidin kingan dungan kesun daha ka Sisin.”
ma ini kskesi mmaanu ka Sisin ma wada dgiyaq baro dungan,
knduwa mosa dmidin kingan btunux paru dungan,

ma yahun daha ptloung ssiyo btunux paru ka dnidin daha mngaya hi.

Ani betaq saya, daha btunux paru dnidin Sisin ki peni na,
ga naq msputing menaq ssiyo yayung Truku hi nana,
peeyah ciida ka ngalun pusu Gaya ita Seediq ka Sisin nii di.

Bobo gmnita mnspusan kmmekun dmidin btunux paru ka Sisin derudan ta de,
snhiyun daha ga biqun beyax Utux ka Sisin di,

ga na spooda Sisin nii ka gnlaanan na quri ita mesa Imngelung,

kika snnangi Sisin dungan ka rudan ta,



“Ye miyan ado ka mekan meluq suku,

kika Inlamu ba ka mmnarux nami,

nasi huwa kesi ka so nii di?~ mesa.

kika smkagun Tiyaqun daka Pucaq ka Sisin,

skgulan na mosa miging rading puniq,

ye naq sklui ga bigan beyax utux Sisin ka dheya nii duri,
wada asi snengun kari Sisin mosa skadi rading puniq.

Yaani wada bsiyaq hari tnraan daha ka mnsseli hi,

ma gisu plaale mtberih ka Pacaq di,

so mgtanah gtaan ka tunux na ma toma nbuyas na,

mpstama dheran de plaxan na so mgtanah ki,

mslamaq ka waso ghuni mdengu ma speriq mnenaq bobo dheran hi,
sklui gmita kana ka mnsseli hi.

Mthedu slamag ka waso ghuni ma speriq de,

wada mggrari bhege ka mgtanah ki di,

“weyo bale” mesa ka seediq mnsseli hi,

“malux wada so kiya di  mkkesa,

ma nigan ka kingan seediq,

ye tngsaan Sisin ho,

ngalun na ka qrari ki ma tcyusan na mutung,

bale spperih rana puniq,

“kela naq so kiya! mkkesa ka kana seediq,

ma ani ba knkana ka garas daha di,

“malu su bale smdiyan rading puniq nii’ kesun daha ka Pucagq,
kndalax ciida mkela mutung putung qrari ka ita seediq di.

Mhedu smneeru kari gaya ta mpsisin ka pai Tiwas dige,
tgsaun ku na kari Tiyaqun ma Pucaq dungan, mesa kini:
“Bale ba ge mnqalux kana quwaq na ma papak na pucaq han,
kndalax dnyagan na smdiyan rading puniq ita Seediq de,
wada mgtanah ciida ka quwaq ma papak na di,

ado mittilux ka rading puniqg wada na saadis ita Seediq ciida,
ma bsiyaq ba ka ndaan na skiya uri,

gnyutan na quwaq ma gnrapan na papak ka rading puniq ndesan na,
irih so wada pthuun rading puniq kii ka quwaqg ma papak na,
kika kmdudun mgtanah di,

ani dehuk saya ida naq hi kiya mttanah nana.”

“Menaqg ka Tiyaqun ge,
ini gbsiyaq ka dnhekan na Pucaq de dehuk hi heya uri,
stama dheran ciida ge melux sppika ka kkesa na,

bale ba cbeyo ge uxe so kiya kkesa na ka Tyaqun han,

kela naq cnlingan rading puniq ndesan Pucaq ka papak na.”

Anu ka, mosa miging rading puniq dheya ki ciida peni na,

Pucaqg ka plaale smudiyan na,

ma ta na uxe bbaka Pucaqg nii dungan mesa Imngelung ka Tiyaqun,
kika ssatang mosa gmeeluk rading puniq ndesan Pucaq ka Tiyaqun,
inu dungan, uka na gglekan ka rading puniq dnoi Pucag,

ma asi klmelux mosa pucling papak na hi ka Tiyagun di,

kiya ka sppika kkesa na Tiyaqun ani betaq saya di.”

Mesa ka kingan kari daha,

rading puniq snlayan pucaq peni na,

mnenaq quri alang Tongan Baro,

malux daha tnyanun mesa Tongan ka alang Tongan ge,
ado na snlayan hi ka rading puniq Pucaq,

kari ta ge ptungan kesun ta rading puniq snlayan Pucaq ki,
mosa tnalang hi ka duma seediq ta de,

saangan daha mesa alang Tongan tmngayan di,
“Tongan™ nii ge knpryuxan kari ta kesun ~ptungan,”
ana kari Tanah Tunux ma kari Telu saya duri ge,
nngalan daha kari ta nii kana.

